
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

প্রথম কল্পনা






আশার সহিত সাক্ষাৎ ও পরিচয়, তাঁহার সঙ্গে আশাকাননে প্রবেশ 
ভিন্ন ভিন্ন দিক্ হইতে কর্ম্মক্ষেত্রাভিমুখে প্র্যণিসংপ্রবাহ।





বঙ্গে সুবিখ্যাত দামোদর নদ
ক্ষীর সম স্বাদু নীর;

বৃক্ষ নানা জাতি বিবিধ লতায়
সুশোভিত উভ তীর;

বিন্ধ্যগিরি-শিরে জনমি যে নদ
দেশ দেশান্তরে চলে;

সিকতা-সজ্জিত সুন্দর সৈকত
সুধৌত নির্ম্মল জলে;

পবিত্র করিলা যে নদের কূল
সুকবি কঙ্কণ-কবি

ফুটায়ে কবিতা কুসুম মধুর
বাণীর প্রসাদ লভি;

যে নদ নিকটে রসবিহ্বলিত
ভারত অমৃতভাষী

জনমি সুক্ষণে বাঁশীতে উন্মত্ত
করেছে গউড়বাসী।

সেই দামোদর তীরে এক দিন
অরুণ-উদয়ে উঠি,

দেখি শূন্যমার্গে ধরণী-শরীরে
কিরণ পড়িছে ফুটি;

দশ দিশ ভাতি পড়িছে কিরণ
আকাশ মেঘের গায়,

হরিদ্রা লোহিত বরণ বিবিধ
গগনে চারু শোভায়;

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৭:২১টার সময়, ২৯ জুন ২০২১ তারিখে।

